
Dell’AneideCanto iv.





65.





Si sso core de marmola non sente

Speronate de grolie, e de grannezze,

A figlieto a lo manco tiene mente,

Ca lo spuoglie de Regno, e de recchezze:

Patre sarrà de la Romana gente,

Talia lo vò pe Rè. belle finezze

Le saie de Patre! io già te l’haggio ditto,

Giove vole accossi. naveca, e zitto.






66.





Cossì disse, e sparette. Anea restaje

Friddo, comme na statoa, e ’nzallanuto;

Comme setola ’n capo s’aggrinzaje

Ogne capillo, e restaje zitto, e muto.

D’affuffare gran voglia l’afferraje

Da chillo regno doce, ca feruto

L’havea troppo lo core l’ammasciata,

E la rogna l’havea buono grattata.






67.





Mà che fare non sà lo poverieillo,

Co che prencipio, che parole, ò arte

A la Regina Dia sto sceruppiello,

Che a le furie se dà, s’isso se parte.

Penza, e repenza, e sempe no martiello

Tene a le chiocche, e l’arma se le sparte

Da ccà, e da llà, ca troppo le doleva

Si la carne dall’huosso se sparteva.






68.





Mà no muodo la parze tanto quanto

Meglio dell’autre, e chisto vo tenere;

Sargesio, e Menesteo chiamma, e Croanto,

E le dice; allestite le galere:

E zitto zitto auniteve ’ntra tanto

Marenare, sordate, e cavaliere,

E mostrate de fare lo storduto,

Senza dire perchè, st’ordene havuto.

